
Nua studegiar scolast secundar
per instruir rumantsch?

La furmaziun da magisters e las professuras rumantschas
CUN RICO CATHOMAS HA DISCURRÌ

■ Gia suenter dus onns smetta la
Scol’auta da pedagogia a Son Gagl
cun la purschida da rumantsch per ma-
gisters secundars. Il motiv: strusch an-
nunzias. Rico Cathomas è stà docent
per didactica rumantscha a Son Gagl.
Tenor el stuess il chantun Grischun fixar
a moda clera las pretensiuns da la furma-
ziun per magisters che studegian ru-
mantsch. La furmaziun da magisters se-
cundars stat en stretg connex cun las pro-
fessuras rumantschas a Turitg e Friburg.
Pertutgant la successiun dal professer da
rumantsch Georges Darms a Friburg ple-
descha Cathomas da ristgar in model in-
novativ.

Nua cussegliassas Vus ad in giuven
che vul daventar magister secundar
dad ir a studegiar, sch’el less pli tard
instruir rumantsch?

Rico Cathomas: Quai è vairamain ina
greva dumonda per il mument. Nus
avain tant a Son Gagl sco a Friburg va-
canzas. Da gliez ennà stuess ins dir
ch’igl è pli stabil da studegiar a Turitg.

Vus cussegliais al giuven dad ir Tu-
ritg?

Gea, per il mument bain. Jau sper ch’i
dettia cun il temp anc ina schliaziun a
Friburg. Tgi sa tge ch’il futur porta? Ma
tgi che vul far la segira sto ir a Turitg.

Il chantun
sto pretender

standards minimals

Il giuven po dentant era simplamain
studegiar auters roms e tuttina in-
struir rumantsch, pertge i regia stgar-
sezza da magisters secundars.

Quai è deplorablamain vair. Da l’autra
vart èsi gea gist ina schanza per insatgi
che sa rumantsch. Nus avain effectiv la
problematica: Dad in maun stuess ins
cuntanscher in tschert dumber da
puncts durant il studi en ils singuls
roms e da l’autra vart exista l’usche-
numnada «normative Macht des Fak-
tischen». I dat blers scolasts ch’instrue-
schan rumantsch senza avair studegià
la lingua. Quai n’è dal reminent betg
mo la problematica dal rumantsch,
mabain exista er en auters roms. Ins
vesa adina puspè che magisters dattan
gimnastica che n’han mai studegià
sport.

Ma tar il rumantsch è il problem pli
accentuà.

Gea, schizunt fitg acut.

Tge è sa midà a las universitads dapi
che Vus sezs avais studegià?

Jau hai studegià pedagogia, psicologia e
scolast gimnasial a Friburg. Ozendi na
datti betg pli questa pussaivladad da
studegiar a moda libra cun pais indivi-
dual. Ils students han il squitsch da far
puncts. La structura dal studi è vegnida
scolarisada. I vegn dà avant tge ch’igl è
da far. I dat il chatsch sin puncts. Sa
midad è era l’attaschadadad envers ina
universitad. Pli baud eri cler ch’in Sur-
silvan gieva a Friburg. Oz n’han ins

betg pli questa attaschadadad. Mintgin
va nua ch’el vul. Ed era cura ch’el ha
studegià na turna el betg pli directa-
main en il chantun.

Tge duess il chantun Grischun far per
meglierar la furmaziun da magisters
secundars rumantschs?

Il chantun duess pretender in tschert
dumber minimal da puncts da credit
ch’ins sto cuntanscher. Sch’i exista per
exempel cunvegnas cun Son Gagl che
gia diesch puncts bastian per dastgar
instruir rumantsch en scola secundara
metta quai sut pressiun las autras scolas
ed universitads che pretendaN 30
puncts u dapli. Là stuess il chantun
Grischun esser pli consistent e preten-
der standards minimals che vegnan te-
gnids en.

Quants puncts duess il chantun pre-
tender per magisters da rumantsch?
Minimalmain 30 puncts?

Quai è il minimum. Pertge era cun 30
puncts na pon ins betg far in studi ap-
profundì. Er en auters roms vesan ins la
pratica da minimalisar las prestaziuns
dals students. Son Gagl per exempel
porscha ina scolaziun da magister se-
cundar cun trais u quatter roms, tscher-
tins studegian schizunt tschintg. Ma
cun tschintg roms na pon ins prest betg
pli pretender 60 credits ch’i dovra per
studegiar da radent in rom.

Professura a
Friburg – ins sto
ristgar insatge

Vus essas uss stads dus onns docent
per didactica rumantscha a la
Scol’auta pedagogica a Son Gagl. Tge
experientschas avais Vus fatg?

Cun ils students hai jau fatg ina buna

experientscha. Structuralmain da main.
Da princip hai jau beneventà fitg che
Son Gagl ha empruvà da far ina pur-
schida rumantscha. En l’emprim onn
avain nus gì tschintg students. Nus ave-
van rimnà tuts students rumantschs
ch’eran gia a Son Gagl, students da tuts
idioms. Igl è stà in onn fantastic. Ils
students eran top-motivads e nus ave-
van in bun clima. La Scol’auta pedago-
gica ha pensà ch’ins haja uschia creà in
basegn ed ha – para en atgna reschia –
dumandà il chantun Grischun per su-
stegn finanzial. Quel n’han ins dentant
betg survegnì. Il chantun Grischun ha
motivà che la purschida a Son Gagl
concurrenzeschia las purschidas a Tu-
ritg e Friburg.

Ha la Scol’auta pedagogica da Son
Gagl fatg in exercIzi dad alibi per gu-
dagnar dapli students grischuns?

D’alibi sa chapescha betg. Igl è stà
in’emprova da s’etablir sin la fiera sco
terza forza. La Scol’auta pedagogica gri-
schuna na po gea betg porscher ina sco-
laziun per scolasts secundars. Son Gagl
fiss stà pli datiers dal Grischun. Quai è
stà la strategia.

Il studi da rumantsch
munta ina garanzia
sin ina plazza

Che n’è betg gARtegiada.

Quella n’è segir betg grategiada.

Ils students che frequentan rumantsch
n’èn betg mo stgars en las scolas peda-
gogicas, mabain er en ils curs da ru-
mantsch a l’Uni da Friburg u per
part er a Turitg.

Igl è ina tscherta tragedia ch’ins ha duas
sedias e strusch students. Uschiglio èsi
gea il cuntrari ed ins ha memia blers

students. Igl è donn ch’i na vegn betg
tratg a niz meglier las purschidas ru-
mantschas.

Ina gruppa da lavur emprova da
mantegnair la purschida rumantscha
a Friburg suenter che Georges Darms
va en pensiun. Tge pensais Vus?

Igl è da beneventar ch’ins emprova da
mantegnair la professura – betg mo ord
raschuns istoricas, mabain per il man-
tegniment dal linguatg. Forsa stuess ins
dentant ina giada chattar novs con-
cepts, concepts pli innovativs.

Pli baud eri cler
ch’in Sursilvan
gieva a Friburg

Sch’ins dess a Vus l’incumbensa d’ela-
vurar in concept. Co vesess quel ora?

Jau crai propi ch’ins stuess gughegiar
dapli. La moda existenta, da simpla-
main puspè metter in nov professur
sco fin qua, n’è gea betg sa cumprova-
da. Pertge lura avain nus adina puspè
il medem problem sch’in professer
chala. Ins dastgass ristgar insatge pli
innovativ – ina professura che sa re-
parta sin differentas persunas cun dif-
ferentas funcziuns. Ina professura cun
muntada naziunala. I stuess dar sco in
center da cumpetenza per il ru-
mantsch. Ins pudess lavurar cun meds
novs, per exempel models da blended
learning, nua ch’ins instruescha sin
distanza. Probabel fissi era da schlar-
giar il spectrum dal studi da ru-
mantsch.

Co pudess ins schlargiar il studi da
rumantsch?

Nus Rumantschs essan gea experts da
plurilinguitad, da minoritads e da me-
dias. Nus avain er ina buna infra-

structura cun il Radio e la Televisiun
Rumantscha. Sper la lingua e la littera-
tura pudess ins era tractar quests
champs u champs da la sociologia u dal
dretg da minoritads. En tut quests
secturs posseda la Rumantschia experts
bainscolads. Cun quels pudess ins crear
in gremi che porscha in studi ru-
mantsch pli vast.

Empè ch’ina suletta persuna occupa
ina professura pudessan plirs experts
sa baratar cun l’instrucziun.

Forsa dessi ina furma da professura, ma
cun pliras persunas ed instituziuns, per
exempel era cun il Dicziunari Ru-
mantsch Grischun. Nus avain uschè in-
teressantas instituziuns cun las qualas
ins pudess collavurar – cun blended
learning u cun curs en blocs ordaifer il
temp uffizial da semester. Sco minori-
tad ston ins esser flexibel e betg esser en
concurrenza directa cun il mainstream.
Questa experientscha hai jau fatg ils ul-
tims onns era sco docent a Bulsaun,
nua ch’jau instruesch mussadras da sco-
letta dal ladin. Jau hai savens fatg curs
il venderdi e la sonda/dumengia u per
part curs en blocs d’in emna. Nus avain
gì buns ecos. Ils students eran moti-
vads. Ins sto propi ristgar insatge. Il
pled «ristgar» è in pled clav. I fiss giavi-
schabel da prender in tschert ristg con-
cepziunal.

Cun ils students
hai jau fatg ina buna
experientscha

Pertge duess in student ozendi tscher-
ner il rom da rumantsch a l’universi-
tad u a la scol’auta da pedagogia?

Igl è in studi fitg vast, fitg interessant
ed ins ha anc il contact direct cun il
professer. Suenter in studi da ru-
mantsch han ins enorm bunas schanzas
sin la fiera da lavur. Tgi che ha studegià
rumantsch posseda cumpetenzas cun
las qualas el ha quasi ina garanzia d’ob-
tegnair ina plazza.

Il psicolog, pedagog e didacticher Rico Cathomas terminescha cun quest semester ses engaschi a la Scol’auta pedagogica a Son Gagl.
El instruescha anc a Bulsaun en il Tirol dal sid. FOTO C. CADRUVI

Scolast secundar
– studi a Turitg

Tgi che studegia magister secun-
dar a la Scol’auta pedagogica a
Turitg e less ina furmaziun ru-
mantscha po frequentar il rom a
l’Universitad a Turitg. Là vegnan
purschids curs da litteratura e lin-
guistica rumantscha. «Da pre-
schent avain nus tschintg stu-
dents che frequentan il rom ru-
mantsch», di Esther Kamm da la
Scol’auta pedagogica a Turitg.
«Damai che nus avain uschè in
pitschen dumber da students
n’avain nus fin uss betg pudì por-
scher rumantsch sco rom cum-
plain ensemen cun curs da di-
dactica specifica.» Er en il rom da
talian existia il medem problem
cun paucs students. Ils students
da rumantsch hajan dentant per
regla anc autras linguas, per
exempel ils roms da tudestg u en-
glais. En la rama da quests roms
frequentian els curs da didactica
da lingua.

